
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
কথা ও কাহিনী






আমার বাহুবলে হারিয়া তবু
 আমারে করিবে সে জয়?

অরির শেষ নাহি রাখিবে কভু
 শাস্ত্রে এই মত কয়।

মন্ত্রী রটি দাও নগর মাঝে,
 ঘােষণা কর চারিধারে—

যে ধরি আনি দিবে কোশলরাজে
 কনক শত দিব তা'রে।”

ফিরিয়া রাজদূত সকল বাটি
 রটনা করে দিনরাত।

যে শোনে, আঁখি মুদি রসনা কাটি
 শিহরি কানে দেয় হাত।



রাজ্যহীন রাজা গহনে ফিরে
 মলিন চীর দীনবেশে।

পথিক একজন অশ্রুনীরে
 একদা শুধাইল এসে,—

“কোথা গাে বনবাসী বনের শেষ,
 কোশলে যাব কোন্ মুখে?”

শুনিয়া রাজা কহে, “অভাগা দেশ,
 সেথায় যাবে কোন্ দুখে?”

	        এই পাতাটি অন্য কোনো ভাষায় উপলব্ধ নয়।

